ՀՀՄՍ 2 «Պաշարներ» ստանդարտով սահմանված` պաշարների հաշվապահական հաշվառման հիմնական առանձնահատկությունների մեկնաբանությունը
Արտադրական գործընթացի կազմակերպման համար անհրաժեշտ է հետևյալ երեք գործոնների առկայությունը.

· աշխատանքի առարկաներ (ապրանքանյութական արժեքներ),

· աշխատանքի միջոցներ (հիմնական միջոցներ),

· աշխատուժ:

Արտադրության անընդհատությունը կախված է պահեստում բավարար քանակությամբ հումքի և նյութերի առկայութունից և առանց ընդհատումների մատակարարման կազմակերպումից:

Պաշարների հաշվառման հիմնական խնդիրներն են`

· նյութական ռեսուրսների պահպանման նկատմամբ հսկողությունը.

· ապրանքանյութական պաշարների ձեռքբերման հետ կապված փաստացի ծախսումների որոշումը.

· արտադրական պաշարների գնահատումը.

· արտադրությունում ծախսված նյութերի արժեքի ճիշտ բաշխումն ըստ կալկուլյացիայի օբյեկտների և այլն:

Առաջադրված խնդիրների լուծման համար անհրաժեշտ է ղեկավարվել «Հաշվապահական հաշվառման մասին» ԼՂՀ օրենքով, ՀՀՄՍ 2 «Պաշարներ» ստանդարտով, ԼՂՀ ֆինանսների և էկոնոմիկայի նախարարության 2003 թվականի սեպտեմբերի 24-ի «Պաշարների (նյութերի, ապրանքների, արագամաշ առարկաների) սկզբնական հաշվառման փաստաթղթերի և գրանցամատյանների օրինակելի ձևերը և դրանց լրացման ցուցումները հաստատելու մասին» N140 և «Կազմակերպությունների ակտիվների և պարտավորությունների պարտադիր գույքագրման կարգը հաստատելու մասին» N138 հրամաններով, և այլ իրավական ակտերով:

ՀՀՄՍ 2 «Պաշարներ» ստանդարտի նպատակն է մոտեցումներ սահմանել պաշարների հաշվա​պահական հաշվառման համար: Ստանդարտում դիտարկվող հիմնական խնդիրներն են`
1.  պաշարների սահմանումը.

2.  պաշարների չափումը.

3.  ծախսումների մեծության որոշումը, որը պետք է ճանաչվի որպես ակտիվ և մնա այդպիսին մինչև դրանց գծով հասույթների ճանաչումը:
1. Պաշարների սահմանումը.

Պաշարներն այն ակտիվներն են, որոնք
պահվում են սովորական գործունեության ընթացքում վաճառ​քի համար, արտադրության ընթացքում են նման վաճառքի համար կամ հումքի կամ նյութերի ձևով են` արտադրանքի թողարկման կամ ծառայությունների մատուցման ընթացքում օգտագործելու համար:
Պաշարների սահմանումից հետևում է, որ պաշարներն ընդհանուր առմամբ ընդգրկում են`

· հումքը և նյութերը, որոնք նախատեսված են արտադրության կամ ծառայությունների մատուցման ընթացքում օգտագործելու համար.

· պատրաստի արտադրանքը և անավարտ արտադրությունը.

· գնված և վերավաճառքի համար պահվող ապրանքները, ներառյալ, օրինակ` վերավաճառքի նպատակով գնված արագ սպառվող ապրանքները կամ վաճառքի համար պահվող հողամասը և այլ գույքը:

2. Պաշարների չափումը.

Պաշարները պետք է չափվեն ինքնարժեքից և իրացման զուտ արժեքից նվազագույնով: Դիտարկենք` ինչ ծախսեր են ներառվում պաշարների ինքնարժեքում և ինչպես որոշել իրացման զուտ արժեքը:

Պաշարների ինքնարժեքը պետք է ներառի ձեռքբերման, վե​րա​մշակման բոլոր ծախսումները, պաշարները ներկայիս վայր և առկա վիճակի բերելու հետ կապված բոլոր այլ ծախսումները:
Պաշարների ձեռք բերման հետ կապված ծախսումներն են`

1.գնման գինը, որը որոշելիս առևտրային զեղչերը, գների իջեցումները և նմանատիպ այլ ճշգրտումները հանվում են: Օրինակ` կազմակերպությունը ձեռք է բերում նյութեր, որոնց գինը 1000 դրամ է, սակայն որպես մշտական հաճախորդ կազմակերպությունը ստանում է 100 դրամի զեղչ և նյութերը ձեռք է բերում 900 դրամով: Այս դեպքում ինքնարժեքում ներառվում է 900 դրամը, այլ ոչ թե 1000 դրամը: 
Նշված գործարքը կազմակերպության կողմից ձևակերպվում է հետևյալ կերպ`


Դեբետ 211 «Նյութեր» 900 դրամ

 

     Կրեդիտ 521 «Կրեդիտորական պարտքեր գնումների գծով» 900 դրամ:    
Եթե ձեռք բերված պաշարների դիմաց վճարվելիք գումարի վճարման ժամկետը հետաձգվում է, ապա գնման գինը որոշելիս պետք է գնահատվեն և ձեռքբերված պաշարների ինքնարժեքից բացառվեն այդ հետաձգման հետևանքով ավել վճարված գումարները (տոկոսային ծախսերը): Այս դեպքում պաշարների դիմաց վճարման ենթակա կրեդիտորական պարտքը պետք է վերադասակարգվի որպես փոխառություն, իսկ տոկոսային ծախսերը պետք է հաշվարկվեն որպես տվյալ պաշարների գնման համար վճարման նորմալ պայմաններում ձեռքբերման գնի և հետաձգման պայմանով պահանջված գնի տարբերություն: Այսպես օրինակ` Ա կազմակերպությունը Բ կազմակերպությունից գնել է պաշարներ, որի դիմաց վճարումը պետք է կատարվի կես տարի հետո: Եթե վճարումը կատարվեր գնման պահին, ապա վճարման գումարը կկազմեր 5.0 մլն. դրամ, իսկ այս պայմանով վճարումը կազմում է 8.0 մլն. դրամ: Այս դեպքում կազմակերպությունը ձևակերպում է`



Դեբետ Պաշարները հաշվառող հաշիվներ 5.0 մլն. դրամ



     Կրեդիտ 521 «Կրեդիտորական պարտքեր գնումների գծով» 5.0 մլն. դրամ:

Այնուհետև կրեդիտորական պարտքը դասակարգվում է որպես ստացված փոխառություն`



Դեբետ 521«Կրեդիտորական պարտքեր գնումների գծով» 5.0 մլն. դրամ



     Կրեդիտ 513 «Կարճաժամկետ փոխառությունների գծով վճարվելիք համախառն գումարներ» 5.0 մլն. դրամ:
Միաժամանակ կարճաժամկետ փոխառությունների գծով վճարվելիք գումարին գումարվում է 3.0 մլն. դրամի չկրած տոկոսային ծախսը`



Դեբետ 516 «Չկրած տոկոսային ծախսեր կարճաժամկետ ֆինանսական պարտավորությունների գծով» 3.0 մլն. դրամ


     Կրեդիտ 513 «Կարճաժամկետ փոխառությունների գծով վճարվելիք համախառն գումարներ» 3.0 մլն. դրամ:
Հետաձգված ժամկետի` կես տարվա ընթացքում 3.0 մլն. դրամի չկրած տոկոսային ծախսերը հաշվեգրվում են ֆինանսական ծախսերին:



Դեբետ 727 «Ֆինանսական ծախսեր» 3.0 մլն. դրամ



     Կրեդիտ 516 «Չկրած տոկոսային ծախսեր կարճաժամկետ ֆինանսական պարտավորությունների գծով» 3.0 մլն. դրամ

Պաշարների գնման գինը որոշելիս չեն ներառվում նաև մատակարարին վճարումները ուշացնելու պատճառով վճարված տույժերը և տուգանքները, որոնք ճանաչվում են որպես ժամանակաշրջանի ծախս`


Դեբետ 714 «Գործառնական այլ ծախսեր»
 

     Կրեդիտ 521 «Կրեդիտորական պարտքեր գնումների գծով».
2. ներմուծման տուրքերը և հարկերը, բացառությամբ նրանց, որոնք հարկային մարմինների կողմից ենթակա են կազմակերպությանը ետ վերադարձման:

3. փոխադրման (տրանսպորտային, բեռնման, բեռնաթափման) ծախսումները, ընդ որում, պաշարների ինքնարժեքում կներառվեն պաշարների ձեռք բերման հետ կապված տրանսպորտային ծախսումները, իսկ պաշարների վաճառքի և տարբեր պահեստների միջև փոխադրման հետ կապված տրանսպորտային ծախումները պաշարների ինքնարժեքի մաս չեն կազմի:
4. այլ ծախսումները, որոնք ուղղակիորեն կապված են ապրանքների, հումքի և նյութերի ձեռք բերման հետ:
Պաշարների վերամշակման հետ կապված ծախսումները ներառում են`

1. արտադրանքի արտադրության հետ ուղղակիորեն կապված ծախսումները, օրինակ` աշխատուժի գծով ուղղակի ծախսումները, որոնք ամբողջությամբ ներառվում են արտադրանքի ինքնարժեքում.
2. նյութերը պատրաստի արտադրանքի փոխարկելու (վերամշակելու) ընթացքում կատարվող արտադրական վերադիր ծախսումները, որոնք ներառում են`
ա) փոփոխուն արտադրական վերադիր ծախսումները` արտադրության այնպիսի անուղղակի ծախսումները, որոնք ուղղակիորեն կամ գրեթե ուղղակիորեն փոփոխվում են արտադրության ծավալին համամասնորեն, օրինակ` նյութերի և աշխատուժի գծով անուղղակի ծախսումները:
Փոփոխուն արտադրական վերադիր ծախսումները յուրաքանչյուր միավոր արտադրանքի վրա բաշխվում են արտադրական հզորությունների փաստացի օգտագործման հիման վրա: Փոփոխուն արտադրական վերադիր ծախսումներն ամբողջությամբ ներառվում են պաշարների ինքնարժեքում: 
բ) հաստատուն արտադրական վերադիր ծախսումները` արտադրության այնպիսի անուղղակի ծախսումները, որոնք համեմատաբար կայուն են` անկախ արտադրության ծավալից, օրինակ` արտադրական շենքերի և սարքավորումների մաշվածությունը, դրանց շահագործման և պահպանման ծախսումները, ինչպես նաև արտադրամասի վարչական և կառավարման ծախսումները:

Հաստատուն արտադրական վերադիր ծախսումները վերամշակման ծախսումների վրա բաշխվում են` ելնելով արտադրական հզորությունների նորմալ մակարդակից: Հզորությունների նորմալ մակարդակը արտադրության սպասվելիք ծավալն է, որին նորմալ հանգամանքների դեպքում կարելի է հասնել միջինը մի քանի ժամանակաշրջանների կամ սեզոնների ընթացքում` հաշվի առնելով պլանավորված շահագործման արդյունքում հզորությունների կորուստը: 
Օրինակ` կազմակերպության արտադրական շենքի տարեկան մաշվածությունը կազմում է 1.000.000 դրամ: Հաշվի առնելով այն, որ արտադրական շենքի մաշվածության գումարը չի փոխվում` կախված արտադրանքի ծավալից, այն դասակարգվում է որպես հաստատուն արտադրական վերադիր ծախսում: Նախորդ տարիներին ձևավորված արտադրության միջին մակարդակի հիման վրա գնահատվում է, որ արտադրության հզորությունների նորմալ մակարդակը կազմում է տարեկան 100 միավոր արտադրանք, հետևաբար, միավոր արտադրանքին բաժին է ընկնում 10.000 դրամ մաշվածություն (արտադրական վերադիր հաստատուն ծախսում): Տվյալ տարվա ընթացքում արտադրվել է 20 միավոր արտադրանք, և միավոր արտադրանքին բաժին է ընկել 50.000 դրամ մաշվածություն, սակայն ինքնարժեքում պետք է ներառվի միավոր արտադրանքի հաշվով 10.000 դրամ մաշվածություն (ընդամենը 200.000 դրամ), իսկ 1.000.000 դրամ մաշվածության մնացած մասը` 800.000 դրամ, ճանաչվում է որպես ժամանակաշրջանի ծախս:


Դեբետ 813 «Անուղղակի արտադրական ծախսումներ» 200.000 դրամ
     

     Կրեդիտ 112 «Հիմնական միջոցների մաշվածություն» 200.000 դրամ, և 



Դեբետ 714 «Գործառնական այլ ծախսեր» 800.000 դրամ
 

     Կրեդիտ 112 «Հիմնական միջոցների մաշվածություն» 800.000 դրամ:

Այլ ծախսումները պաշարների ինքնարժեքում ներառվում են միայն այն չափով, որ չափով դրանք կատարվել են պաշարները ներկա գտնվելու վայր և պատշաճ վիճակի բերելու համար: Օրինակ` առանձին գնորդների պատվերով արտադրանքների նախագծման կամ ոչ արտադրական վերադիր ծախսումները օրինաչափ է ներառել տվյալ պաշարի ինքնարժեքի մեջ:

Պաշարների ինքնարժեքի մեջ չներառվող և դրանց կատարման ժամանակաշրջանում ծախս ճանաչվող ծախսումների օրինակներ են`

ա) գերնորմատիվային ծախսումները` կապված նյութերի, աշխատուժի և արտադրական այլ ծախսումների անսովոր բարձր մակարդակի հետ: Օրինակ` կազմակերպության արտադրական նորմատիվների համաձայն` միավոր արտադրանքի արտադրության նորմատիվային ծախսումները կազմում են 80 դրամ: Տվյալ ժամանակաշրջանում 10 միավոր արտադրանք արտադրելու համար ծախսվել է 1.000 դրամ: Այս դեպքում միավորի ինքնարժեքը կկազմի ոչ թե 100 (1.000 : 10) դրամ, այլ` 80 դրամ, իսկ մնացած 200 դրամ տարբերությունը (1.000 – 10 x 80) կճանաչվի տվյալ ժամանակաշրջանի ծախս.



Դեբետ 215 «Արտադրանք» 800 դրամ
                    Կրեդիտ 811 «Հիմնական արտադրություն» 800 դրամ, և



Դեբետ 714 «Գործառնական այլ ծախսեր» 200 դրամ
                    Կրեդիտ 811 «Հիմնական արտադրություն» 200 դրամ:

բ) պահպանման ծախսումները, բացառությամբ, եթե դրանք անհրաժեշտ են արտադրության գործընթացում` նախքան հաջորդ արտադրական փուլին անցնելը, (այսինքն, նախատեսված են տեխնոլոգիական գործընթացով): Օրինակ` գինու պատրաստման տեխնոլոգիայով նախատեսված է, որ անհրաժեշտ է որոշակի ժամանակահատված գինու խմորման համար: Այս դեպքում խմորման ընթացքում գինու պահպանման ծախսումները ներառվում են գինու ինքնարժեքում: Իսկ արդեն պատրաստի գինին մինչև իրացնելը պահեստում պահպանման ծախսումները չեն ներառվում գինու ինքնարժեքում, այլ ճանաչվում են որպես ժամանակաշրջանի (իրացման) ծախս.
գ) վարչական վերադիր ծախսումները, որոնք կապված չեն պաշարները ներկա գտնվելու վայր հասցնելու կամ պատշաճ վիճակի բերելու հետ.
դ) վաճառքի ծախսումները:
Պաշարների իրացման զուտ արժեքը սովորական գործունեության ընթացքում վաճառքի ենթադրվող գինն է` հանած համալրման ենթադրվող ծախսումները և վաճառքը կազմակերպելու համար անհրաժեշտ ենթադրվող ծախսումները:

Պաշարների ինքնարժեքը կարող է չփոխհատուցվել, եթե դրանք մասամբ կամ ամբողջությամբ օգտա​գոր​ծե​լի չեն` վնաս​վել են, փչացել են, հնացել են կամ դրանց վաճառքի գի​նը նվազել է:  Պաշարների ինքնարժեքը կարող է չփոխ​հա​տուց​վել նաև այն դեպքում, եթե աճել են համա​լրման ենթադրվող ծախ​սումները, կամ այնպիսի ենթա​դրվող ծախսումները, որոնք պետք է կատարվեն վա​ճառ​քը կազմակերպելու հա​մար:  
ՖՀՄՍ սկզբունքներին համապատասխան ակտիվները չպետք է արտացոլվեն ավելի բարձր գումարով, քան ակնկալվում է, որ պիտի ստացվի դրանց վաճառքից կամ օգտագործումից: Հաշվի առնելով նշվածը` պաշարները պետք է չափվեն ինքնարժեքից և իրացման զուտ արժեքից նվազագույնով:
Օրինակ` Կազմակերպությունը ձեռք է բերել նյութեր 100 դրամ  արժեքով (ինքնարժեք): Նյութերի հնացման պատճառով գինը նվազել է` կազմելով 80 դրամ (իրացման զուտ արժեք): Այս դեպքում կազմակերպությունը ֆինանսական վիճակի մասին հաշվետվությունում իր տրամադրության տակ գտնվող նյութերը պետք է արտացոլի ոչ թե 100 դրամ արժեքով, այլ իրացման զուտ արժեքով` 80 դրամով, իսկ 20 դրամը ճանաչի ծախս` համապատասխան ժամանակաշրջանում.



Դեբետ 714 «Գործառնական այլ ծախսեր» 20 դրամ
  

     Կրեդիտ 218 «Պաշարների արժեքի նվազում» 20 դրամ:

Իրացման զուտ արժեքի հաշվարկի ժամանակ պետք է ուշադրություն դարձնել պաշարների նշանակվածությանը: Օրինակ` պաշարների այն քանակի իրացման զուտ արժեքը, որը կազմակերպությունը պահում է այլ անձանց հետ կնքված պայմանագրերի համաձայն հաստատուն գնով վաճառելու համար, պետք է հիմնվի պայմանագրային գնի վրա:

Արտադրության մեջ օգտագործելու նպատակով պահվող հումքի և նյութերի ինքնարժեքը չի իջեցվում ինքնարժեքից ցածր, եթե ակնկալվում է, որ պատրաստի արտադրանքը, որում դրանք ընդգրկվելու են, վաճառվելու է ինքնարժեքին հավասար կամ գերազանցող գնով: Երբ նյութերի գների անկումը վկայում է, որ պատրաստի արտադրանքի ինքնարժեքը գերազանցելու է իրացման զուտ արժեքը, հումքի և նյութերի ինքնարժեքը իջեցվում է մինչև իրացման զուտ արժեք: 
Օրինակ` կազմակերպության մոտ հաշվետու ամսաթվին առկա է 1.000 միավոր պատրաստի արտադրանք, յուրաքանչյուր միավորի ինքնարժեքը 20 դրամ է: Պաշարների իրացման զուտ արժեքը այդ ամսաթվին գնահատվում է 15 դրամ: Կազմակերպությունը, համաձայն ՖՀՄՍ-ի, ճանաչում է պաշարների ինքնարժեքի իջեցումը 5.000 դրամի (20 x 1.000 – 15 x 1.000) չափով` ձևակերպելով (ենթադրվում է, որ նախորդ տարիներին պաշարների ինքնարժեքի նվազում չի ճանաչվել)`


Դեբետ 714 «Գործառնական այլ ծախսեր» 5.000 դրամ
       
     Կրեդիտ 218 «Պաշարների արժեքի նվազում» 5.000 դրամ:
Յուրաքանչյուր հաջորդող ժամանակաշրջանում կատարվում է իրացման զուտ արժեքի նոր գնահատում: Երբ պաշարների ինքնարժեքի` մինչև իրացման զուտ արժեք իջեցման նախկին հանգամանքներն այլևս գոյություն չունեն կամ երբ տնտեսական իրավիճակի փոփոխության արդյունքում առկա է հստակ վկայություն իրացման զուտ արժեքի բարձրացման վերաբերյալ, իջեցված գումարը հակադարձվում է այնպես, որ նոր հաշվեկշռային արժեքը հանդիսանա ինքնարժեքից և վերանայված իրացման զուտ արժեքից նվազագույնը: Դա տեղի է ունենում, օրինակ, երբ պա​շա​րի հոդվածը, որը վաճառքի գնի նվազման պատճառով հաշ​վառվում է իրացման զուտ արժեքով, հաջորդող ժամանա​կա​​շրջանում դեռևս առկա է և դրա վաճառքի գինն ավելացել է:
Օրինակ` Հաջորդ հաշվետու ամսաթվի դրությամբ կազմակերպությունում արդեն առկա է 600 միավոր պատրաստի արտադրանք, յուրաքանչյուր միավորի ինքնարժեքը 18 դրամ է, իրացման զուտ արժեքը` 17 դրամ: Հաշվարկվում է առկա պաշարների գծով ինքնարժեքի և իրացման զուտ արժեքի տարբերությունը` 600 դրամ (18 x 600 – 17 x 600), որը նշանակում է, որ այդ ամսաթվի դրությամբ արտադրանքի մնացորդի գծով առկա է 600 դրամ կորուստ: Սակայն, քանի որ նախորդ ամսաթվի դրությամբ արդեն ճանաչված էր 5.000 դրամի չափով ինքնարժեքի իջեցում, հետևաբար այս հաշվետու ամսաթվի դրությամբ կճանաչվի պաշարների ինքնարժեքի նվազման հակադարձում 4.400 դրամի չափով` ձևակերպելով`


Դեբետ 218 «Պաշարների արժեքի նվազում» 4.400 դրամ
  

     Կրեդիտ 614 «Գործառնական այլ եկամուտներ» 4.400 դրամ:

Հաջորդ հաշվետու ամսաթվի դրությամբ կազմակերպությունում առկա է 100 միավոր պատրաստի արտադրանք, յուրաքանչյուր մաիվորի ինքնարժեքը 19 դրամ է, իրացման զուտ արժեքը` 25 դրամ: Այս դեպքում տվյալ ամսաթվի դրությամբ պատրաստի արտադրանքի ինքնարժեքը չի գերազանցում դրանց իրացման զուտ արժեքը, և կազմակերպությունը պետք է հակադարձի նախորդ տարիներին ճանաչված կորստի ողջ գումարը`



Դեբետ 218 «Պաշարների արժեքի նվազում» 600 դրամ
    
              Կրեդիտ 614 «Գործառնական այլ եկամուտներ» 600 դրամ:

3. Ծախսումների մեծության որոշումը, որը պետք է ճանաչվի որպես ակտիվ և մնա այդպիսին մինչև դրանց գծով հասույթների ճանաչումը.

Ծախսումների մեծությունը որոշելու համար կազմակերպությունում կարող են կիրառվել ինքնարժեքի հետևյալ բանաձևերը`

1. Կոնկրետ ծախսումների հստակ առանձնացում.

2. Առաջինը մուտք, առաջինը ելք` (ՖԻՖՈ).  

3. Միջին կշռված արժեք:

Կազմակերպությունը պետք է ընտրի և իր հաշվապահական հաշվառման քաղաքականության մեջ ամրագրի, թե պաշարների որ դասերի գծով նշված բանաձևերից որն է կիրառվում:
Սովորաբար փոխադարձ փոխարկելի չհանդիսացող պաշարների, ինչպես նաև հատուկ նախագծերի համար նախատեսված ու արտադրված ապրանքների կամ ծառայությունների միավորի ինքնարժեքը պետք է որոշվի` դրանց կոնկրետ ծախսումների հստակ առանձնացման միջոցով: Այս մեթոդով կարող են գնահատվել կազմակերպությունում հատուկ կարգով օգտագործվող պաշարները (թանկարժեք մետաղներ, թանկարժեք քարեր, ռադիոակտիվ նյութեր և այլն), որոնք չեն կարող փոխարինել միմյանց: Առանձնացնում են կոնկրետ ծախսումների հստակ առանձնացման միջոցով պաշարների ինքնարժեքի որոշման 2 եղանակ`

-
ներառելով պաշարների ձեռքբերման հետ կապված բոլոր ծախսումները.

-
ներառելով միայն պաշարների պայմանագրային գինը (պարզեցված եղանակ): Այս դեպքում շեղման մեծությունը (պաշարների ձեռքբերման հետ կապված փաստացի ծախսերի և պայմանագրային գնի տարբերությունը) բաշխվում է դուրս գրված պաշարների արժեքին համամասնորեն:

Փոխադարձ փոխարկելի (փոխարինելի) հանդիսացող պաշարների ինքնարժեքը պետք է որոշվի «Առաջինը մուտք, առաջինը ելք` (ՖԻՖՈ)»  կամ «Միջին կշռված արժեք» բանաձևերի միջոցով:

ՖԻՖՈ բանաձևը ենթադրում է, որ պաշարների հոդվածները, որոնք գնվել կամ արտադրվել են առաջինը, ծախսվում են առաջինը և, հետևաբար, հոդվածները, որոնք ժամանակա​շրջանի վերջին մնում են պաշարներում, վերջին գնվածները կամ արտադրվածներն են:  
Միջին կշռված արժեքի բանաձևով յուրաքանչյուր հոդվածի ինքնարժեքը որոշվում է ժամանակաշրջանի սկզբի դրությամբ` համանման հոդվածների և ժամանակաշրջանի ընթացքում գնված կամ արտադրված համանման հոդվածների միջին կշռված արժեքով: Դիտարկենք ինքնարժեքի հաշվարկման բանաձևերի կիրառությունը գործնական օրինակի տեսքով.
Օրինակ` Հաշվետու եռամսյակի սկզբին հումքի մնացորդը կազմում էր 20կգ` 1կգ-ի գինը 34 դրամ: Հաշվետու եռամսյակի ընթացքում կազմակերպությունում տեղի է ունեցել հումքի հետևյալ շարժը.

10.01.2014թ.
մուտք` 100կգ 35 դրամով
25.01.2014թ.
ելք` 20կգ

15.02.2014թ.
մուտք` 80կգ 35.5 դրամով

20.02.2014թ.
ելք` 90կգ                       

02.03.2014թ.
մուտք` 50կգ 40 դրամով
27.03.2014թ.
ելք 95կգ 

Պահանջվում է որոշել եռամսյակի ընթացքում ծախսված հումքի ինքնարժեքը:

1. ՖԻՖՈ բանաձևի կիրառման դեպքում ծախսված հումքի ինքնարժեքը ըստ յուրաքանչյուր ելքի ամսաթվի կկազմի`
25.01.2014թ.` 680 դրամ (20կգ x 34դրամ)
20.02.2014թ.` 3150 դրամ (90կգ x 35դրամ)
27.03.2014թ.`  3390 դրամ (10կգ x 35դրամ + 80կգ x 35.5դրամ + 5 x 40դրամ)

Հաշվետու եռամսյակի ընթացքում կազմակերպության կողմից ծախսված հումքի ինքնարժեքը կկազմի 7220դրամ (680դրամ + 3150դրամ + 3390դրամ), իսկ հաշվետու եռամսյակի վերջում հումքի մնացորդը պահեստում կկազմի 45կգ` 1800 դրամ արժեքով (45կգ x 40դրամ): 

2. Միջին կշռված արժեքի բանաձևի կիրառման դեպքում հումքի ինքնարժեքի հաշվարկը ներկայացնենք աղյուսակի տեսքով. 

	Ամսաթիվը
	Սկզբնական մնացորդ
	Մուտք
	Ելք
	Վերջնական մնացորդ

	
	քանակ
	արժեք
	քանակ
	գին
	արժեք
	քանակ
	արժեք
	քանակ
	միջին կշռված արժեք
	արժեք

	10.01.2014
	20
	680
	100
	35
	3500
	
	
	120
	34.83
	4180

	25.01.2014
	120
	4180
	
	
	
	20
	697
	100
	34.83
	3483

	15.02.2014
	100
	3483
	80
	35.5
	2840
	
	
	180
	35.13
	6323

	20.02.2014
	180
	6323
	
	
	
	90
	3161.5
	90
	35.13
	3161.5

	02.03.2014
	90
	3161.5
	50
	40
	2000
	
	
	140
	36.87
	5161.5

	27.03.2014
	140
	5161.5
	
	
	
	95
	3502
	45
	36.87
	1659.5

	
	
	
	
	
	
	
	
	
	
	

	Ընդամենը
	20
	680
	230
	
	8340
	205
	7360.5
	45
	
	1659.5


Հաշվետու եռամսյակի ընթացքում կազմակերպության կողմից ծախսված հումքի ինքնարժեքը կկազմի 7360.5 դրամ (697դրամ + 3161.5դրամ + 3502դրամ), իսկ հաշվետու եռամսյակի վերջում հումքի մնացորդը պահեստում կկազմի 45կգ` 1659.5 դրամ արժեքով: 

Պաշարների օգտագործման նկատմամբ հսկողության իրականացման համար կարևոր նշանակություն ունի պաշարների շարժի հետ կապված տնտեսական գործառնությունների փաստաթղթավորումը:
Յուրաքանչյուր տնտեսական գործառնություն, որը ենթակա է հաշվապահական հաշվառման մեջ գրանցման, պետք է ձևակերպվի համապատասխան փաստաթղթերով, որտեղ արտացոլվում են կատարված գործառնությունների բովանդակությունը, ճիշտ քանակական և դրամական արտահայտությունը:

Եթե կազմակերպությունը կատարում է գործառնություններ, որոնք չեն կարող ձևակերպվել տիպային փաստաթղթերով, ապա նման դեպքերում դրանց համար կարող են կազմակերպության կողմից ինքնուրույն մշակվել փաստաթղթերի այլ ձևեր, որոնք պետք է ունենան հետևյալ պարտադիր վավերապայմանները`

ա)
փաստաթղթի անվանումը.

բ)
հերթական համարը.

գ)
կազմելու տարին, ամիսը և ամսաթիվը.

դ)
գործառնության մասնակիցների (մասնակցի) անվանումը (անունը, ազգանունը).

ե)
տնտեսական գործառնության բովանդակությունը.

զ) տնտեսական գործառնության չափման միավորները` դրամական և բնաիրային արտահայտությամբ.

է)
պատասխանատու անձանց պաշտոնները և նրանց ստորագրությունները:
Կազմակերպությունում պաշարների շարժի հետ կապված բոլոր տնտեսական գործառնությունների փաստաթղթային ձևակերպումը հիմք է հանդիսանում դրանց պահպանման վայրերում և նյութական պատասխանատու անձանց նկատմամբ սիստեմատիկ հսկողություն սահմանելու համար, հնարավորություն է տալիս ստանալ անհրաժեշտ տեղեկություններ կազմակերպության օպերատիվ ղեկավարման համար և իրականացնել ինչպես նախնական, այպես էլ` հետագա հսկողություն պաշարների օգտագործման նկատմամբ:

Պաշարների շարժի գործառնությունների փաստաթղթային ձևակերպման գործընթացը կանոնակարգված է ԼՂՀ ֆինանսների և էկոնոմիկայի նախարարության 2003 թվականի սեպտեմբերի 24-ի N140 հրամանով, որով սահմանված են պաշարների սկզբնական հաշվառման փաստաթղթերի և գրանցամատյանների օրինակելի ձևերը և դրանց լրացման ցուցումները: Նշված փաստաթղթերից առավել հաճախ կիրառվողները ներկայացնենք աղյուսակի տեսքով.

	Փաստաթղթի անվանումը

	I օրինակ
	II օրինակ
	III օրինակ
	

	1
	Նյութերի, ապրանքների ընդունման ակտ (Ձև Պ-1)
	նախատեսված է նյութերի, ապրանքների` կազմակերպության պահեստ (անհրաժեշտության դեպքում նաև այլ կառուցվածքային ստորաբաժանում` պատասխա-նատու պահպանման) մուտ-քագրման փաստաթղթավորման, ինչպես նաև մուտքագրվող նյութերի, ապրանքների որակի, քանակության, զանգվածի և կոմպլեկտավորվածության` պայմանագրի պայմաններին համա-պատասխանության ստուգման համար
	պահեստ
	հաշվապահություն
	
	ընդունման ակտը կազմող հանձնաժողովի նախագահ, անդամներ, պահեստապետ

	2
	Մուտքի օրդեր (Ձև Պ-6)
	նախատեսված է մատակա-րարներից կամ վերամշակումից ստացված նյութերի, ապրանքների, արտադրանքի` կազմակերպության պահեստ ընդունումը փաստաթղթա-վորելու համար:
Մասնավորապես, կիրառվում է հիմնական միջոցների ապատեղակայումից և քանդումից ստացված նյութերի մուտքագրման համար


	պահեստ
	
	
	նյութերը, ապրանքները, արտադրանքը հանձնող և ընդունող

	3
	Լիմիտային բաց թողնման քարտ (Ձև Պ-20)
	նախատեսված է արտադրանքի արտադրության ժամանակ մշտապես օգտագործվող նյութերի (հումքի) բաց թողնման փաստաթղթավորման համար և կիրառվում է նյութերի բաց թողնման սահմանափակման (լիմիտի) առկայության դեպքում
	նյութերը սպառողի կառուց-վածքային ստորա-բաժանում
	պահեստ. սահմանափակման (լիմիտի) սպառվելուց (կամ համա-պատասխան ժամ-կետի լրանալուց) հետո պահեստի կողմից հանձնվում է հաշվապահություն
	
	կառուցվածքային ստորաբաժան-ման ներկայա-ցուցիչ 

	4
	Պահանջագիր-բեռնագիր (Ձև Պ-21)
	նախատեսված է կազմակեր-պության կառուցվածքային ստո-րաբաժանումների կողմից նյութերի ստացումը փաստաթղթավորելու համար
	հանձնող կառուց-վածքային ստորա-բաժանում
	ընդունող կառուց-վածքային ստորա-բաժանում
	հաշվա-պահություն
	թույլատրող, բաց թողնող, ստացող

	5
	Նյութերի, ապրանքների` կազմակերպու-թյունից դուրս բաց թողնման բեռնագիր (Ձև Պ-30)
	նախատեսված է կազմակերպության տարածքից դուրս գտնվող կառուցվածքային ստորաբաժանումներին նյութերի, ապրանքների բաց թողնման փաստաթղթավորման համար
	պահեստ
	նյութեր, ապրանքներ ստացող
	
	բաց թողնումը թույլատրող, բաց թողնող, ստացող, հաշվապահ

	6
	Նյութերի, ապրանքների ներքին տեղափոխման բեռնագիր (Ձև Պ-31)
	նախատեսված է կազմակերպու-թյան կառուցվածքային ստորա-բաժանումների կամ նյութական պատասխանատու անձանց միջև նյութերի, ապրանքների և տարայի ներքին տեղափոխման (տեղաշարժի) փաստաթղթա-վորման համար
	հանձնող ստորաբա-ժանում
	ընդունող ստորաբաժանում
	
	հանձնողի և ստացողի նյու-թական պատաս-խանատու անձինք.  ստորագրելուց հետո հանձնվում է հաշվապահու-թյուն

	7
	Ապրանքային բեռնագիր (Ձև Պ-40)
	նախատեսված է այլ կազմակերպությանը ապրանքների (արտադրանքի) վաճառքի (բաց թողնման) փաստաթղթավորման համար
	ապրանքը (արտա-դրանքը) վաճառող կազմա-կերպու-թյուն
	գնորդ կազմակերպություն
	անհրա-ժեշտու-թյան դեպ-քում` տրանս-պորտային կազմա-կերպու-թյուն
	վաճառող, փոխադրող և գնորդ կազմա-կերպությունների ներկայացուցիչ-ներ

	8
	Հաշիվ-ապրանքագիր (Ձև Պ-41)
	նախատեսված է այլ կազմակերպությանը ապրանքների (արտադրանքի) կամ ծառայության վաճառքի փաստաթղթավորման համար, երբ վաճառված ապրանքները (արտադրանքը) վաճառողի պահեստից (վաճառքի կետից) հանձնվում են անմիջապես գնորդին
	ապրանքը (արտա-դրանքը) վաճառող կազմակեր-պություն
	գնորդ կազմակերպություն
	
	վաճառող, ստացող (գնորդ) կազմակերպու-թյունների ներկայացուցիչ-ներ


Ապրանքանյութական արժեքների վիճակը և նյութական պատասխանատու անձանց վստահված արժեքների պահպանումը ստուգելու և ընթացիկ հաշվառման տվյալները ճշտելու համար կարևոր նշանակություն ունի պաշարների գույքագրումը:
Պաշարների գույքագրման իրավական կարգավորումն իրականացվում է ԼՂՀ ֆինանսների և էկոնոմիկայի նախարարության 2003թ. սեպտեմբերի 24-ի N138 հրամանով, որով սահմանվում է կազմակերպությունների ակտիվների և պարտավորությունների պարտադիր գույքագրման կարգը:

Գույքագրման անցկացումը պարտադիր է հետևյալ դեպքերում և ժամկետներում`

ա) տարեկան ֆինանսական հաշվետվությունները կազմելուց առաջ` հաշվետու տարվա նոյեմբերի 1-ից ոչ շուտ: 
բ) կազմակերպության վերակազմակերպման և լուծարման դեպքերում` լուծարման գործընթացի սկզբի դրությամբ.

գ) տարերային աղետների, հրդեհների, վթարների և այլ պատճառների հետևանքով առաջացած արտակարգ իրավիճակների դեպքերում` հնարավոր սեղմ ժամկետներում.

դ) գույքի հափշտակման, փչացման և կորստի փաստերի բացահայտման դեպքերում` անմիջապես.

ե) նյութական պատասխանատու անձի փոփոխման դեպքերում` գույքի ընդունման-հանձնման օրը.

զ) օրենսդրությամբ սահմանված այլ դեպքերում:

Գույքագրման անցկացման համար ստեղծվում է գույքագրող հանձնաժողով, որի կազմը նշանակում է կազմակերպության ղեկավարը: Գույքագրումը սկսելուց առաջ նյութական պատասխանատու անձինք տալիս են գրավոր հայտարարություն այն մասին, որ նյութերի մուտքին և ելքին վերաբերող բոլոր փաստաթղթերը գրանցված են պահեստային հաշվառման քարտերում և հանձնված են հաշվապահություն:

Գույքագրման ժամանակ նյութերի առկայությունը որոշվում է հաշվելու, կշռելու, չափելու միջոցով` նյութական պատասխանատու անձի պարտադիր ներկայությամբ:

Գույքագրման տվյալները գրանցվում են գույքագրման ցուցակներում` ըստ առանձին անվանումների` նշելով տեսակները, խումբը, քանակը և այլ անհրաժեշտ տվյալներ:

Գույքագրման ժամանակ ստացված պաշարներն ընդունվում են նյութական պատասխանատու անձանց կողմից` գույքագրման հանձնաժողովի անդամների ներկայությամբ և մուտքագրվում են գույքագրումից հետո: Այդ պաշարները գրանցվում են «Գույքագրման ժամանակ ստացված պաշարներ» անվանմամբ, առանձին ցուցակում, որում նշվում են մուտքագրման ամսաթիվը, մատակարարի անվանումը, մուտքի փաստաթղթերի ամսաթիվը և համարը, պաշարների անվանումը, քանակը, գնման գինը, գումարը: Միաժամանակ մուտքի փաստաթղթի վրա գույքագրման հանձնաժողովի նախագահի ստորագրությամբ կատարվում է նշում. «Գույքագրումից հետո»` հղում կատարելով այն ցուցակի ամսաթվի վրա, որում գրանցված են այդ պաշարները:

Գույքագրման ընթացքում պաշարների բաց թողնում իրականացվում է կազմակերպության ղեկավարի և գլխավոր հաշվապահի գրավոր թույլտվությամբ և գույքագրման հանձնաժողովի անդամների ներկայությամբ:

Այդ պաշարները գրանցվում են «Գույքագրման ընթացքում բաց թողնված պաշարներ» անվանմամբ առանձին գույքագրման ցուցակում: Այդ ցուցակը կազմվում է այնպես, ինչպես գույքագրման ժամանակ ստացված պաշարներինը: Ելքի փաստաթղթերի վրա գույքագրման հանձնաժողովի նախագահի ստորագրությամբ կատարվում է համանման նշում:

Գույքագրման տվյալները գրանցվում են գույքագրման ցուցակներում` ըստ յուրաքանչյուր պահեստի և նյութական պատասխանատու անձի` երկու օրինակից: Դրանք ստորագրում են հանձնաժողովի բոլոր անդամները, իսկ նյութական պատասխանատու անձինք յուրաքանչյուր թերթի վրա ստորագրում են` հաստատելով, որ գրանցումները և թվարկված արժեքները, որոնք ընդունվել են պատասխանատու պահպանության, ճիշտ են: Գույքագրման ցուցակի տվյալները համեմատվում են հաշվապահական հաշվառման տվյալների հետ, և այն նյութերի անվանումները, որոնց համադրման արդյունքում բացահայտվում են պակասորդներ կամ ավելցուկներ, ընդգրկվում են համեմատական տեղեկագրի մեջ:

Պաշարների գույքագրման ժամանակ կազմվող փաստաթղթերը և գույքագրման արդյունքների հաշվապահական ձևակերպումները ներկայացնենք աղյուսակի տեսքով.

	Հ/Հ
	Գույքագրման

ենթակա պաշարները


	Կազմվող փաստաթուղթը
	Տարբերություն-ների դեպքում կազմվող փաստաթուղթը
	Տարբերությունների հաշվապահական ձևակերպումը

	
	
	
	
	ավելցուկ
	պակասորդ

	1
	Պաշարներ
	պաշարների գույքագրման ցուցակ (Ձև N գ-3)
	պաշարների գույքագրման արդյունքների համեմատական տեղեկագիր (Ձև N գ-12)
	Դեբետ Պաշարները հաշվառող հաշիվներ

Կրեդիտ 614 «Գործառնական այլ եկամուտներ»
	Դեբետ 714 «Գործառնական այլ ծախսեր»

Կրեդիտ Պաշարները հաշվառող հաշիվներ
Մեղավոր անձի կողմից նյութական վնասի փոխհատուցման արտացոլումը`

Դեբետ 222 «Դեբիտորական պարտքեր այլ եկամուտների գծով»

Կրեդիտ 614 «Գործառնական այլ եկամուտներ»
Դեբետ 527 «Պարտքեր աշխատավարձի և աշխատակիցների այլ կարճաժամկետ հատուցումների գծով» կամ դրամական միջոցները հաշվառող հաշիվներ
Կրեդիտ  222 «Դեբիտորական պարտքեր այլ եկամուտների գծով»


	2
	Առաքված ապրանքներ
	առաքված ապրանքների գույքագրման ակտ (Ձև N գ-4)
	
	
	

	3
	Ի պահ ընդունված պաշարներ
	ի պահ (վերամշակման) ընդունված (հանձնված) պաշարների գույքագրման ցուցակ (Ձև N գ-5)
	
	
	

	4
	Ճանապարհին գտնվող նյութեր և ապրանքներ
	ճանապարհին գտնվող նյութերի և ապրանքների գույքագրման ակտ (Ձև N գ-6)
	
	
	


Պետության կողմից շնորհների տեսքով ստացված պաշարների, ինչպես նաև անհատույց ստացված պաշարների հաշվառման առանձնահատկությունները.
Պաշարները, որոնք ձեռք են բերվում բյուջեից ֆինանսավորման հաշվին կամ ստացվում են անհատույց, հաշվապահական հաշվառմամբ ձևակերպվում են որպես շնորհներ: 
Շնորհների հաշվառման իրավական կարգավորումն իրականացվում է ՀՀՄՍ 20 «Պետական շնորհների հաշվառում և պետական օգնության բացահայտում» ստանդարտով և ԼՂՀ ֆինանսների նախարարի 2012 թվականի հուլիսի 12-ի N 63-Ն հրամանով հաստատված «Կազմակերպությունների ֆինանսատնտեսական գործունեության հաշվապահական հաշվառման հաշվային պլանով»:

Պետական շնորհները կազմակերպությանը ռեսուրսների փոխանցման տեսքով պետության կողմից տրամադրվող օգնություն են՝ կազմա​կեր​պության գործառնական գործունեությանը վերաբերող որոշակի պայմաններին անցյալում կամ ապագայում համապատասխանության դիմաց: 
Տարբերում են պետական շնորհների երկու տեսակ` ակտիվներին վերաբերող շնորհներ և եկամուտներին վերաբերող շնորհներ:
Ակտիվներին վերաբերող շնորհները պետական շնորհներ են, որոնց հիմնական պայմանն այն է, որ դրանց ստացման իրավունք ունեցող կազմա​կերպութ​յունը պետք է գնի, կառուցի կամ որևէ այլ կերպ ձեռք բերի երկարաժամկետ ակտիվներ: 

Եկամուտներին վերաբերող շնորհները ակտիվներին վերաբերող շնորհներից տարբերվող պետական շնորհներ են: 
Դիտարկենք որպես շնորհ կամ անհատույց ստացված պաշարների հաշվառման առանձնահատկություններն օրինակների տեսքով.
Օրինակ1. Կազմակերպությունը ընթացիկ ծախսերի իրականացման նպատակով պետբյուջեից որպես շնորհ ստացել է 800.0 հազ.դրամ, ինչը հաշվապահությամբ ձևակերպվում է հետևյալ թղթակցությամբ` 

Դեբետ Դրամական միջոցները հաշվառող հաշիվներ - 800.0 հազ.դրամ

    Կրեդիտ  541 «Եկամուտներին վերաբերող շնորհներ» – 800.0 հազ.դրամ:

Շնորհի հաշվին մատակարարներից ձեռք են բերվել`

· հումք և նյութեր – 400.0 հազ.դրամ,

· պահեստամասեր – 250.0 հազ.դրամ,

· վառելիք – 50.0 հազ.դրամ,

· այլ նյութեր – 100.0 հազ. դրամ, ինչը ձևակերպվում է հետևյալ կերպ`

Դեբետ 211 «Նյութեր» - 800.0 հազ.դրամ

    Կրեդիտ  521 «Կրեդիտորական պարտքեր գնումների գծով» – 800.0 հազ.դրամ:

Մատակարարներից ձեռք բերված պաշարների դիմաց պարտավորության մարումը ձևակերպվում է հետևյալ թղթակցությամբ`
Դեբետ 521 «Կրեդիտորական պարտքեր գնումների գծով» - 800.0 հազ.դրամ

    
    Կրեդիտ  Դրամական միջոցները հաշվառող հաշիվներ – 800.0 հազ.դրամ:

Կազմակերպության ընթացիկ գործունեության ապահովման նպատակով ծախսվել են 50.0 հազ.դրամի վառելիք, 320.0 հազ.դրամի հումք և նյութեր և 60.0 հազ.դրամի այլ նյութեր, ինչը ձևակերպվում է հետևյալ կերպ` 



Դեբետ  Ծախսերը հաշվառող հաշիվներ - 430.0 հազ.դրամ

    Կրեդիտ  211 «Նյութեր» – 430.0 հազ.դրամ:

Միևնույն ժամանակ ծախսված նյութերի գումարով ստացված շնորհը ճանաչվում է եկամուտ`ձևակերպվելով հետևյալ թղթակցությամբ`

Դեբետ 541 «Եկամուտներին վերաբերող շնորհներ» - 430.0 հազ.դրամ

    Կրեդիտ 628 «Շնորհներից և անհատույց ստացումներից եկամուտներ» – 430.0 հազ.դրամ:


Օրինակ 2. 
Կազմակերպությունն անհատույց ստացել է 400.0 հազ.դրամի նյութեր, ինչը ձևակերպվում է հետևյալ թղթակցությամբ`

Դեբետ 211 «Նյութեր» - 400.0 հազ.դրամ

    Կրեդիտ  541 «Եկամուտներին վերաբերող շնորհներ» – 400.0 հազ.դրամ:


Կազմակերպության ընթացիկ ծախսերի իրականացման նպատակով ընթացիկ ամսում ծախսվել են 375.0 հազ.դրամի նյութեր, ինչը ձևակերպվում է հետևյալ կերպ`


Դեբետ  Ծախսերը հաշվառող հաշիվներ - 375.0 հազ.դրամ

    Կրեդիտ  211 «Նյութեր» – 375.0 հազ.դրամ:

Միևնույն ժամանակ ծախսված նյութերի գումարով ստացված շնորհը ճանաչվում է եկամուտ`ձևակերպվելով հետևյալ թղթակցությամբ`

Դեբետ 541 «Եկամուտներին վերաբերող շնորհներ» - 375.0 հազ.դրամ

    Կրեդիտ 628 «Շնորհներից և անհատույց ստացումներից եկամուտներ» – 375.0 հազ.դրամ:


Օրինակ 3.
Կազմակերպությունը, որը զբաղվում է թատերական գործունեությամբ, որպես շնորհ ստացել է 500.0 հազ.դրամի նյութեր, որոնք պետք է օգտագործվեն բեմական հագուստ կարելու համար: Քանի որ պաշարները ստացվել են երկարաժամկետ ակտիվներ ստեղծելու համար, այս դեպքում նյութերի ստացումը կձևակերպվի որպես ակտիվներին վերաբերող շնորհ`
 Դեբետ 211 «Նյութեր» - 500.0 հազ.դրամ

    Կրեդիտ  421 «Ակտիվներին վերաբերող շնորհներ» – 500.0 հազ.դրամ:

Բեմական հագուստը կարելու համար ծախսված նյութերն ընդհանրացվում և կապիտալացվում են որպես ոչ ընթացիկ նյութական ակտիվների ստեղծման ծախսումներ, ինչը հաշվապահությամբ ձևակերպվում է հետևյալ կերպ`

Դեբետ 821 «Ոչ ընթացիկ նյութական ակտիվների կառուցման (ստեղծման) ծախսումներ» - 500.0 հազ.դրամ



     Կրեդիտ 211 «Նյութեր» – 500.0 հազ.դրամ:

Արդյունքում ստեղծված ոչ ընթացիկ նյութական ակտիվներն ինքնարժեքով մուտքագրվում են կազմակերպության պահեստ, ինչը ձևակերպվում է հետևյալ կերպ`



Դեբետ  111 «Մաշվող հիմնական միջոցներ» - 500.0 հազ.դրամ


            Կրեդիտ 821 «Ոչ ընթացիկ նյութական ակտիվների կառուցման (ստեղծման) ծախսումներ» - 500.0 հազ.դրամ:

